
Klerikëve, Monastikëve, dhe Besimtarëve të Kishës Orthodhokse 
në Amerikë,

Të Dashur Fëmijë në Zotin,

Krishti u lind! Lavdërojeni! 
“Pasi vdiq Herodi, ja një engjëll i Zotit i shfaqet në ëndërr Jozefit në 
Egjipt, dhe i thotë: “Çohu, merr fëmijën dhe nënën e tij dhe shko në 
vendin e Izraelit…” (Mat. 2:19-20) 

Protagonisti, të themi kështu, për dy kapitujt e parë të Ungjillit të Ma-
teut është i përulur dhe i heshtur dhe quhet Jozefi i Drejtë, I Fejuari. 

Jozefi quhet “i drejtë” sepse eci sipas urdhërimeve të Perëndisë (Mat. 1:19). Dhe sipas shkrimeve të shen-
jta, duke mbajtur urdhërimet, një njeri merr njohje të vërtetë. Siç thotë dhe Psalmisti, “Mësomë gjykim 
dhe dituri të drejtë: sepse kam besuar urdhërimet e tua” (Ps. 118:66). 

Kjo është sidomos e vërtetë në rastin e Shën Jozefit. Aq i drejtë, aq i pastër ishte ai, saqë u gjend i denjë 
të mësohej dhe të drejtohej nga një ëngjëll. Në këtë ngjarje që nganjëherë quhet shpallja tek Shën Jozefi, 
një ëngjëll vjen tek ky njeri i drejtë në momentin e dyshimit në lidhje me shtatzaninë e të fejuarës, duke 
i thënë të mos frikësohej. 

Dhe ky paralajmërim të mos frikësohej nuk ishte thjesht një formalitet, pasi fjalët në vijim të ëngjëllit 
zbulojnë një detyrë të frikshme dhe të tmerrshme. Ëngjëlli i kërkon Jozefit t’i shërbejë më të shenjtës 
Hyjëlindëse dhe Gjithmonë-Virgjëreshës Mari si një burrë tokësor (‘merr Marinë, gruan tënde’), dhe të 
kujdeset për Zotin Jezus Krisht si një baba tokësor (‘do t’i vesh emrin Jezus’). 

Vetëm kjo gjë – urdhërimi t’i shërbejë Perëndisë të të gjithëve si atë i adoptuar dhe Nënës së Dritës si 
mburojë – mjafton të ndjellë frikë. Por shumë shpejt Shën Jozefi dhe Nëna e shenjtë me Foshnjën, të 
cilëve i kërkohet t’u shërbejë, përballen nga rrethana të jashtëzakonshme: komplot për vrasje, arratisje 
në një tokë të largët, dhe qëndrim në atë vend të huaj. Vetëm mund të imagjinojmë se në Egjipt, mes të 
huajve, larg nga shtëpia dhe prona, përgjegjësia për të siguruar për të ashtuquajturën grua dhe fëmijë 
rëndonte shumë mbi këtë burrë të drejtë. 

Por fjalët e ëngjëllit, vijnë përsëri, dhe këtë herë janë fjalë çlirimi dhe gëzimi: “Kthehu në tokën e Iz-
raelit.” Kthehu në të afërmit e tu, kthehu në shtëpinë tënde në vendin tend, kthehu në populli tend, në 
zakonet e tua, në vatrën tënde. 

Herën e parë që ëngjëlli vizitoi Jozefin e drejtë, i solli një urdhër të tmerrshëm nga i Plotfuqishmi, një 
urdhër që do të mbahej në rrethanat më të vështira. Herën e dytë ëngjëlli erdhi duke sjellë një çlirim 
të mirëpritur. 

Por në të dyja rastet, Jozefi i drejtë tregoi bindje të njëjtë ndaj vullnetit hyjnor. Kur u urdhërua të kujdesej 
për Nënën dhe Fëmijën, ai u ngrit dhe filloi detyrën pa asnjë rezervim, pa konsideruar vështirësitë që 
pasonin. Dhe kur iu tha të kthehej në Izrael, u tregua po aq i gatshëm sa më parë. 

Me të njëjtën mënyrë paradoksale që Shën Jozefi mbrojti dhe shërbeu ndaj Zotit të gjithpushtetshëm që 
mban tërë krijesën në pëllëmbën e dorës së tij, Perëndia na ka dhënë ne, të Krishterëve Orthodhoksë, një 
urdhëresë të shenjtë kujdestarie. Perëndia nuk ka nevojë për asgjë nga ne, e megjithatë Ai gjen kënaqësi 
duke na lejuar të bashkëpunojmë me të në punën e predikimit të Ungjillit dhe shenjtërimit të botës. 

Mund të themi se, ashtu si Jozefi i Drejtë, I Fejuari, ne jemi, nga hiri hyjnor, të ngarkuar me detyrën 
e përkujdesjes të Krishtit të porsalindur. Sepse, çfarë është Kisha përveç se Trupi i Krishtit, që rritet 
në këtë botë në dituri dhe shtat derisa të arrijë masën e përsosmërisë dhe plotësisë në kohën që vjen 
(Luk. 2:52, Ef. 4:13)? Dhe ne të gjithë ndajmë në këtë përgjegjësi sipas rolit tonë në jetë, të kujdesemi 
për Kishën nëpërmjet lutjes, mbështetjes financiare, pjesëmarrjes në sakramentet, dhe në ndarjen dhe 
mësimin e besimit. 

Dhe kështu, në tjetër nivel, të gjithë kemi detyrën të kujdesemi për Krishtin në jetën tonë, në zemrën 
tonë. Shën Pavli u shkroi Galatianëve se ai ishte në dhimbje lindjeje derisa Krishti të formohej tek ata 
(Gal. 4:19). Seili prej nesh është thirrur të tregojë Krishtin me jetën e vet, të bëhet shenjtor, të bëhet 
Krisht nëpërmjet hirit. Nëpërmjet pagëzimit dhe Eukaristit ne të gjithë kemi marrë Jezus Krishtin bren-
da vetes si Foshnjë të porsalindur. Nëpërmjet lutjes, zbatim të kujdesshëm të virtyteve, ruajtje të mendi-
meve, dhe kultivimit të dashurisë së vërtetë për Perëndinë dhe njerëzit, ne e lejojmë Krishtin të rritet në 
ne, derisa lutemi, nuk jetojmë më ne, por Krishti që jeton në ne. (Gal. 2:20). 

Sot, duke festuar Lindjen e Shpëtimtarit në mish, le të marrim të gjithë shembullin e Shën Jozefit ndërsa 
kërkojmë të mbajmë Krishtin në Kishë dhe në zemrat tona. Le të zbatojmë urdhëresat, të dallojmë vull-
netin e Perëndisë, dhe të bëjmë vullnetin e tij, edhe kur rrethanat janë të vështira. 

Me të vërtetë, kjo botë është si një Egjipt, dhe përkujdesja për Krishtin dhe Kishën e tij, si për Shën Joze-
fin, ka gjithmonë pengesa dhe sfida. Por nëse qëndrojmë me Krishtin- fëmijë në Egjipt, duke shërbyer 
besnikërisht me jetët tona dhe në komunitetet tona, me siguri dhe ne, ashtu si Shën Jozefi, një ditë do të 
dëgjojmë fjalët e shumpritura: “Shko në tokën e Izraelit” – që do të thotë, “Ejani, o të drejtët e Atit tim, 
trashëgojeni mbretërinë e përgatitur për ju që nga krijimi i botës (Mat. 25:34). 

Duke u kujdesur për Foshnjën Krisht në këtë mënyrë ne tregojmë dëshirën për të bashkëpunuar me 
hirin e Perëndisë, atë Perëndi që kaq shumë deshi të na bëjë bashkëpuntorë, vëllezër dhe motra, miqtë e 
tij, saqë u përul të lindej në një shpellë dhe i mbështjellë në një grazhd, një natë të ftohtë “ndërsa heshtja 
e butë mbulonte të gjitha gjërat, dhe nata në rrjedhën e saj të shpejtë tashmë ishte gjysmë e shkuar” (Urt. 
18:14). Atij, Perëndisë dhe Zotit tonë të porsalindur i qoftë gjithë lavdia, nderi dhe adhurimi, bashkë me 
Atin e tij të përjetshëm dhe Shpirtin e tij të mirë, të shenjtë dhe jetëdhënës. 

Me bekimet e Mesisë së porsalindur, që është Zot dhe Perëndi përpara të gjitha kohërave, qëndroj sin-
qerisht i juaji në Krishtin, 

